25 Februarie 2007 

Eerste Sondag in Lydenstyd

Liturgiese voorstel

Fokusteks:

Romeine 10:8b-13 

Ander tekste:

Deuteronomium 26:1-11; Psalm 91:1-2, 9-19; Lukas 4:1-13

Inleiding

Hierdie Sondag staan bekend as invocavit (“Hy roep (My) aan”) na aanleiding van Psalm 91:15: “Wanneer hy My aanroep, sal Ek sy gebed verhoor . . .” Die tema van roep en die aanroep van God in nood en God wat hoor, is die sentrale lyn in die tekste van die week. Volgens die fokusteks, Romeine 10:8b-13, is die Woord (Christus) in ons mond en in ons hart en sal elkeen wat die Here aanroep, gered word. Deuteronomium 26:7 vertel hoe Israel in slawerny na God geroep het en dat God hulle noodkrete gehoor het. Lukas 4 vertel, soos Psalm 91, van God se beskerming wanneer sy kind(ers) deur die bose bedreig word. Die liturgie wil troos bring vir elkeen wat gebroke, geïsoleerd, bang en bedreig voel en God in hulle nood aanroep. 

Diensorde

God versamel ons voor Hom

Aanvangslied

Lied 157:1, 2  “Here, Jesus ons is saam”; NSG 345

Aanvangswoord

“Wanneer hy My aanroep, sal Ek sy gebed verhoor; in sy nood sal Ek by hom wees, Ek sal hom red en in sy eer herstel.”

Seëngroet

“Genade en vrede vir julle van God ons Vader wat sy enigste Seun na die wêreld gestuur het, en van Jesus Christus wat vir jou en my gely het, en die Heilige Gees, eerste vrug en waarborg van dit wat kom!”

Die gemeente groet ook mekaar met sy seën. 

Antwoord 

Lied 504 “Kom laat ons saam tot Jesus nader”

Verootmoediging  

Gemeente: 
“God is vir ons `n toevlug en `n veilige vestiging. 

Voorganger:
Kom ons bely saam met die digter van Psalm 91 dat Hy ons God is op Wie ons vertrou:


God hou jou uit die vyand se hand.

Gemeente: 
Hy bewaar my van siekte en dood. 

Voorganger:
Hy bewaar my hier in my eie land.

Gemeente: 
Hyself is my skuilplek in nood.

Voorganger: 
Ek hoef niks te vrees in die donker nag.

Gemeente:
Nie peste of siekte of gevaar nie.

Voorganger:
Sy liefde oordek my ook in die dag.

Gemeente:
Al word vele ander nie gespaar nie.

Voorganger:
God self is jou skuilplek en beskermer.

Gemeente:
Sy engele sal my dra.

Voorganger:
Oor klippe en leeus en adders.

Gemeente:
Wat meer kan ons van Hom vra?

Voorganger:
Omdat sy My liefhet, sal Ek haar red.  

Gemeente:
Sê die Here.

Voorganger:
Omdat sy my ken, sal Ek haar beskerm.

Gemeente:
Sê die Here.

Voorganger:
Wanneer sy my aanroep, sal Ek haar gebed verhoor. 

Gemeente:
Sê die Here.

Voorganger:
In haar nood sal ek by haar wees en haar beskerm.

Gemeente:
Dankie Here! 

Voorganger:
Daar bestaan in die Joodse tradisie `n ritueel waartydens as op die ark, waarin die Tora bewaar word, gestrooi word. Met ander woorde, as word gestrooi op dit wat die teenwoordigheid van God simboliseer. Hierdie gebruik is al deur sommige rabbi’s uitgelê in lyn met Psalm 91:15, naamlik dat God saam met die mens in sy nood is. Wanneer mense ly, ly God, solank mense huil, huil God. Dit wil elkeen van ons ook vanoggend troos (uit: Liturgiese riglyne, na aanleiding van Ps 91).

Antwoord

Lied 578 “Jesus wat my liefhet”

Doop/Doopherinnering

Die volgende gebed kan by die doopvont gebid word:

Ons wil U dank, Onuitspreeklike

omdat U in lewe en dood aan ons verbonde is.

U het die aarde geroep

uit die water van die sondvloed.

U het `n nuwe begin met u skepping gemaak

deur Noag en die diere te red uit die groot vloed.

 U het u volk uit slawerny bevry

en deur die water van die see 

na die beloofde land gelei.

U het ons u Seun aangewys

toe Hy in die water van die Jordaan gedoop is.

U het Hom opgewek uit die dood

as Eersgeborene van u nuwe toekoms.

Laat die water vir ons `n teken wees 

dat U ook in dié tyd `n gemeente roep

van heinde en verre, gedoop in Jesus se doop,

wat met Hom gesterf en opgestaan het,

lewend deur die Gees

op weg na die Beloofde land. 

Amen (uit: Liturgiese riglyne).
Diens van die Woord

Kindertyd 

Daar kan `n bietjie met die kinders gesels word oor die voorreg wat ons het om God aan te roep. Die kinders kan na vore geroep en gevra word hoekom hulle vorentoe gekom het. Hulle is natuurlik geroep. Roep beteken dat iemand jou op jou naam roep en dat jy daarop reageer. Daar kan vooraf met twee of drie volwassenes afgespreek word dat wanneer die liturg hulle name roep, hulle reageer. Byvoorbeeld: “Oom Piet, of Christelle” word gevolg met teenantwoorde uit die gemeente: “Ja, dominee.” 

Hiermee kan verduidelik word dat God reageer as mense in nood na Hom roep. Vertel vir hulle die verhaal van Israel in die woestyn (Deut 26:7-9) en dat Jesus aan die kruis die bewys is dat God in ons wêreld ingekom het omdat hy ons swaarkry gesien en gehoor het. 

Gebed by die opening van die Woord

Skriflesing

 Romeine 10:8b-13

Antwoord

Lied 384 “Jesus, o dink aan my”; NSG 161 “Jesus, U gaan voor” 

Diens van die Tafel

Die volgende gebed kan as alternatief vir die formulier of die Groot Nagmaalgebed gebruik word:

Goeie God en Vader van die ligte,

vergewe my my oortredinge!

Vergewe my as ek vandag iets gedoen of gesê het

wat die pyn van ons wêreld vererger.

Vergewe tog my onsimpatieke woorde,

my ongevoelige en selfsugtige dade.

Vergewe die kere toe ek nagelaat het om simpatie te bewys,

die kere toe ek weggedraai het terwyl ek kon help,

waar ek die geleentheid gehad het

om na `n eensame mens te luister,

maar padgegee het met die verskoning: “Ek is so besig.”

Vergewe die kere toe ek emosioneel afgeskakel het

toe iemand sy of haar hartseer of pyn, of angs met my wou deel.

O Here, gee my tog môre en oormôre en elke dag die begeerte 

en die vermoë om die gety van menslike hartseer en leed

met my klein bydrae te keer,

of dit minstens minder te maak.

Help my om op `n eenvoudige en onopvallende manier 

iets te doen om die hoeveelheid menslike geluk in hierdie wêreld

`n bietjie meer te maak.

Ek vra dit in die Naam van Hom wat aan ons 
die onvergelyklike vreugde gee om verlos te wees

omdat Hy vir ons sonde en swakhede gesterf het,

en selfs die dood oorwin het deur op te staan!

(uit: A Pocket Prayer Book, uitgewer onbekend)

Instellingsverhaal 

1 Korintiërs 11

Instellingswoorde

Uitdeel en gebruik van tekens

Sang

Lied 303 “Eet die brood”; NSG “U het die brood gebreek”

Uitsending

Dankoffers

Die offergawes as uitdrukking van dankbaarheid kan, na aanleiding van Deuteronomium 26:1-11, spesiale klem in die diens kry. Dit handel oor die eerste opbrengs van die land wat, uit dankbaarheid dat God die volk se noodkrete tydens hul verdrukking in Egipte gehoor het, na die tempel gebring is. 

Daar kan `n verband tussen die dankoffers en `n lewe van rentmeesterskap gelê word.

“Rentmeesterskap is alles wat ‘n mens doen na jy sê ‘Ek glo’ ”  (Eugene Grimm).

Gebed

Here, ons bring ons offers as teken van ons lewe wat aan U behoort.

Slotsang 

Lied 393 “Middelpunt van ons verlange”; NSG 180

Seën 

Die Here seën en beskerm elkeen wat Hom aanroep

Hy verskyn tot hulle redding en is hulle genadig,

Hy gehoor hulle gebede en gee aan hulle vrede!

Amen.
PREEKSTUDIE – ROMEINE 10:8b-13

Teks

Romeine kan basies in vier dele verdeel word. Deel 1 – hoofstuk 1-4: God openbaar dat in Jesus van Nasaret sy beloftes aan Abraham, dit waarop Israel wag, vervul is. Beloftes van 'n kosmiese redding, van nakomelinge vir Abraham vanuit al die nasies, Jood en Griek. Deel 2 – hoofstuk 5-8: Die Messias het verlossing gebring. Verlossing, vir mens en aarde van die sonde wat verslaaf. Die Gees lei die gelowiges nou deur die woestyn en worsteling van die huidige lewe tot die volkome erfenis van die kosmiese redding. Deel 3 – hoofstuk 9-11: Die hartseer en ironie dat Israel nie wil aanvaar dat die beloftes in Christus vervul is nie; dat die beloftes uitgebrei is tot die heidene, maar dat dit tog ook vir Israel is, Paulus self is 'n voorbeeld daarvan. Deel 4 – hoofstuk 12-16: Die oproep aan die nuwe gemeenskap, Jood en Griek, om as een te lewe soos God wil.

Romeine 10:1-13. Hoewel die Leesrooster-afbakening slegs vers 8b-13 is, is dit sinvol om die hele perikoop vanaf vers 1 tot vers 21 te neem. Andere meen die perikoop is 'n onderdeel van 9:30-10:21. Soos hierbo aangedui, val dit binne die derde onderdeel (hfst 9-11) met as sentrale tema: die geregtigheid van God geopenbaar in Christus wat vir almal beskikbaar is (vgl Rom 3:21-31).

Paulus se argument in vers 1-13 is kompak en moet ontrafel word. 'n Belangrike skakel is gar, wat in meeste nuwe vertalings nie, soos in die 1933-vertaling, in alle sinne vertaal word nie. Paulus se argument is soos 'n ketting waarvan  die verskillende skakels met gar aan mekaar gehaak word. So is gar die skakel tussen vers 2, 3, 4 en 5-9 en daarna weer vers 10, 11, 12a, 12b en 13. Dus skakel vers 5-9 aan 3-4 en 3-4 aan vers 2, en is 1-9 aan 10-13 gebind. Die sentrale tema is die geregtigheid van God (dikaiosyne theou): die vervulling van God se beloftes – sy redding wat die perikoop omraam (1 en 13); en die reaksie op hierdie vervulling.

In vers 1 bid Paulus ernstig vir die redding van die Jode (vgl 9:24ev; 11:11-32), “want” hoewel hulle ywer vir God het, het hulle geen kennis van die reddingswerk van Christus nie (2). In vers 3 moet dikaiosyne theou goed verstaan word. Hier is die 1933-vertaling behulpsaam. Die geregtigheid van God is, soos hierbo genoem, die verbondsvervulling, die redding en restourasie van Israel en die wêreld – God se reddende dade vanaf Abraham tot Christus. Dit is oor dié vervulling van hierdie beloftes dat Israel onkundig is (vgl Rom 1:17; 3:21-26). Hul eie geregtigheid is dus nie soseer om deur hul eie werke redding te bewerkstellig nie, maar om die beloftes van God eksklusief vir hulleself, die Jode, toe te eien. Daarom onderwerp hulle hul nie aan die inklusiewe en kosmiese redding in Christus nie.

Vers 4 vat bekende terme soos wet, geregtigheid, geloof, Christus en die einde (telos) bondig saam. Dit is gewoonlik vertaal en geïnterpreteer dat Christus die einde van die wet is; met ander woorde, die Tora is slegs ondermyn en vervang. Tog is geargumenteer dat die vers 'n wyer betekenis het as dat Christus eenvoudig die einde van die wet is. Christus is die vervulling, die einddoel van die wet (“the culmination of the law”); die Tora wat self die verhaal van  “God se geregtigheid” van Abraham tot die Messias vertel, en wat nou in Christus beskikbaar is vir “elkeen wat glo” (vgl Rom 9:30-33; Gal 3:16-29; Matt 5:17).

Deuteronomium 30:11-14 en Levitikus 18:11 word in Romeine 10:6-8 aangehaal, met ‘n inleiding uit Deuteronomium 9:4. Daarom help dit om Deuteronomium 30 saam met Romeine 10:5-11 te lees en om die straf en vloeke (oa die ballingskap) in Deuteronomium 28 en 29, en daarna die ommekeer in Deuteronomium 30 – die herstel na die vloeke, die verlossing en nuwe verbond (vgl Jer 31:33-34) – in gedagte te hou. Die bondige belydenis in vers 9 herinner ook aan die oerbelydenis in Deuteronomium 26:5-9 (vgl 1 Kor 15:3 ev; Fil 2:11). Die verhaal en teologie van Deuteronomium is waarskynlik in Paulus se gedagtes wanneer hy hierdie perikoop skryf.

Dit is moeilik om te verstaan wat presies Paulus se gebruik van Deuteronomium beteken. Moontlik wys dit op God se genade; die vergifnis wat telkemale in die verbondsgeskiedenis gegee en nou in Christus herhaal is. Christus kan ook gesien word as “God’s life-giving, covenant-renewing, community defining gift to God’s people” (Wright). Die “geregtigheid uit die geloof” in vers 6 wat ‘n aanhaling uit Deuteronomium 30 is, is dat God in Christus vervul het wat Hy aan Abraham en in Deuteronomium belowe het. Die een interpretasie sluit nie die ander uit nie en beide kan in die konteks van Deuteronomium verstaan word.

Die algemene interpretasie van vers 5-9 is dat die “geregtigheid van die wet” beteken om die wet te onderhou en omdat dit nie moontlik is nie, is geloof die enigste uitweg. Levitikus en Deuteronomium staan egter nie teenoor mekaar nie. Dié wat glo die Paasgebeure is God se geregtigheid, is ook dié wat die wet doen. Die “woord van geloof” is die geloof dat Christus Here is en God Christus uit die dood opgewek het – dit is die finale vervulling van Deuteronomium 30, die herstel na die ballingskap.

Vers 6 word met die woord de (vertaal met “maar”) aan vers 5 verbind, terwyl vers 7 aan vers 6 met ñ (vertaal met “of”) verbind word. Vers 6 en 7 is ŉ parallelisme wat handel oor die hemel en dieptes, ŉ aanhaling uit Deuteronomium 30:12-14. Die fokus is: ŉ Mens hoef nie na Christus te gaan soek nie, Christus het vlees geword en is naby. Nog meer, God het die “woord’ in ons hart en mond ingebring (8). In vers 8 is die fokus ook op die verkondiging van hierdie openbaring van herstel. Die belangrikheid om te verkondig word in vers 14-18 uitgebrei. Paulus beklemtoon ook sy wens dat die Jode deur sy verkondiging tot bekering sal kom (11:13-14). Sy eie verkondiging is dus 'n antwoord op sy angstige gebed in Romeine 10:1.

Vers 9 verklaar onomwonde: Die kern van die geloof is dat God Christus uit die dood opgewek het en dat Hy Here is. Die geregtigheid en redding word in vers 10 verder uitgebrei: “elkeen” wat glo, sal nie beskaamd staan nie (vgl 9:33; Jes 28:16) en “elkeen” wat die naam van die Here aanroep, sal gered word (13; Joel 2:32). Die “elkeen” word in vers 12 verduidelik, dit is Jood en Griek, almal (vgl Rom 3:22-23). Die inskakeling van die beloftes van Jesaja 28:16 en Joel 2:2 in hierdie kettingargument van Paulus fokus weer eens nie op die Jode alleen nie, maar op “almal”.  Dit wys ook na die eenheid van die nuwe verbondsvolk; Griek en Jood is nou saam erfgename van Abraham (vgl Gal 3:26-29).

Dit is 'n merkwaardige en positiewe boodskap – die vervulling van God se beloftes, die herstel van die kosmos deur die openbaringsdade van God met Paasfees. Die waarskuwing en rede vir Paulus se ernstige gebed (10:1) en sy droefheid (9:1-5) is egter dat Israel nie hoor of verstaan nie. Dit word duidelik in 10:14-21, veral vers 16 en 21. Die smartvolle feit is dat Israel ongehoorsaam en weerspannig is. Dit is nodig dat hierdie dringende waarskuwing saam met die boodskap van redding en geregtigheid gehoor word.

Konteks

Daar is 'n rykdom van literatuur oor Romeine, ongetwyfeld een van Paulus se merkwaardigste geskrifte, beskikbaar. Van die begin af moet gesê word dat hierdie perikoop oor die geloof en wet handel, maar dat die tradisionele interpretasie van geloof (positief) teenoor die wet (negatief) nie houdbaar is nie. Presies wat die verhouding tussen geloof en wet is, kan ook nie met sekerheid gesê word nie. Dat geloof en die doen van die wet wel saamloop, is duidelik. Die gebruik van die begrip “geregtigheid van God” in hierdie perikoop is ook belangrik. Weer eens is Paulus se gebruik daarvan nie eenvoudig nie. Die eerste-eeuse perspektiewe en gebruik van die Ou Testament moet in gedagte gehou word – die aanhaling en eksegese daarvan was anders, moontlik meer vloeibaar as ons s’n. Daarom dat Paulus se aanhalings uit die Tora en profete in hierdie perikoop ook met omsigtigheid benader moet word. Romeine 10 is beslis nie `n maklike teks nie, maar dit bly waardevol.

Daar is redelike konsensus dat Romeine in 55-59 nC deur Paulus geskryf is terwyl hy in of naby Korinte was en besig was om 'n reis na Jerusalem en daarna na Rome en Spanje te beplan (15:24-25). Daar is egter 'n magdom teologiese lyne en temas wat deur die jare oor die interpretasie van Romeine tot stand gekom het. Die sleuteltema bly die geregtigheid van God (dikaiosyne theou) (Rom 1:16-17). Maar wat verstaan ons daaronder? Dit is goed om te vra wat Paulus en die eerste-eeuse Jode daaronder verstaan het. Die volgende kernbegrippe wat Wright uitwys, is van hulp: 

Verbond: Die Jode se groot verwagting was dat God getrou aan sy verbondsbeloftes aan Abraham, Isak en Jakob sou wees. Dat daar redding en 'n volledige herstel en herbou van Israel sou wees. God se geregtigheid is dus sy getrouheid aan sy verbond en die vervulling van die beloftes daarvan.

Die wet en howe: Anders as in ons moderne regstelsel van ŉ beslissing van skuldig of onskuldig en kwytskelding in kriminele sake, het die Tweede Tempel-regters beslis oor watter party se saak gehandhaaf en bekragtig moes word. Geregtigheid was eerder 'n handhawing van een party se gedrag en saak.

Die beginsels en verwagtinge van die verbond en howe is verbind. Geregtigheid is “setting to rights that which is out of joint, restoring things as they should be . . . God's righteousness, seen in terms of covenant faithfulness and through the image of the law court, was to be the instrument of putting the world to rights – of what we might call cosmic restorative justice” (Wright). God is die Skepper en Regter van die hele wêreld. Daarom is hy verplig om die verdruktes te bevry, die wêreld te herstel en sy geregtigheid te laat seëvier. 

Apokalips: Die verwagtinge en verstaan van God se geregtigheid bring noodwendig spanning – aan die een kant moet God Israel red en herstel, aan die ander kant is Israel ook deel van God se oordeel. Daarom dat apokaliptiese skrif en taal aangewend word om die vervulling van God se beloftes te beskryf. God sal openbaar wat sy finale beslissing oor Israel en die wêreld, die sonde en bose is. 

Vir Paulus is die Paasgebeure, die dood en opstanding van Jesus, die apokalips van God. Dit is die begin van ŉ nuwe era – die oomblik waarvoor hy en Israel gewag het. Paulus interpreteer die evangelie van Jesus van Nasaret in verband met die simbole: verbond, regshowe en apokaliptiese verwagtinge. Die Paasgebeure is die vervulling van die beloftes aan Israel. Dit is die beloofde herstel van die kosmos en daarom moet die boodskap aan Israel, maar ook aan die heidene, verkondig word (Rom 1:17; 2:5, 8:19, 16:25).

God se geregtigheid is “to put the world to rights”. Tog bly daar `n spanning tussen die alreeds en die nog nie. Die vorige era van die ou verbond is verby; die nuwe era, die nuwe verbond en nuwe lewe het aangebreek met Christus se dood en opstanding. Tog is die parousia nog nie volkome nie. Teologie en etiek, persoonlike en politieke redding, loop dus hand in hand en is deel van die gelowige en die kerk se bestaan. Dit vind weerklank in die worsteling van die mens (Rom 7) en die aarde (Rom 8).

Nog meer, daar is droefheid omdat die Jode, die Verbondsvolk, nie God se openbaringsdade in die geskiedenis, dié Paasgebeure, wil aanvaar en glo nie. Daar is ŉ kontinuïteit met die volk Israel, maar ook ŉ diskontinuïteit; die redding is ook nou vir andere. 

Dit is merkwaardig dat, vir die huidige jaar, hierdie perikoop die enigste uit Romeine is. Dit is moontlik juis weens die openbaringsdaad van God met die Paasgebeure, dat hierdie teks vir die eerste Sondag in Groot Lydensweek gekies is.

Preekvoorstel

‘n Moontlike preekvoorstel met die vertrekpunt – verwagtinge. Een professor op universiteit het altyd gesê die hoofrede vir verbrokkelde verhoudinge is onvervulde verwagtinge. Onvervulde verwagtinge bring teleurstelling en teleurstelling word later moedeloosheid en moedeloosheid later ongeërgheid en ongeërgheid later ergerlikheid en twis, en uiteindelik verbrokkeling.

Verwagting. Ons as mense is altyd in `n staat van verwagting. Ons verwag voortdurend verandering, dat ons lewe, ons omstandighede sal verander. Ons verwag sekere goed in ons huwelik, van ons huweliksmaat, van ons kinders. Ons het sekere verwagtinge van ons werk, ons kerk, ons dominee, ons ouderling. Ons verwag ook dat die worsteling van ons land en van die wêreld, die hele kosmos sal verander. Ons wag op vernuwing van ons huwelik, in ons familie, ons verhoudinge, ons geestelike lewe, ons gehoorsaamheid aan God. Ja, ons het bepaalde verwagtinge van God, dat Hy ons en ons verhoudinge sal vernuwe en herstel.

Die Jode in die eerste eeu het ook bepaalde verwagtinge van God gehad. Hulle het verwag dat Hy sy beloftes aan Abraham sou vervul en het angstig op verlossing en herstel gewag. Toe openbaar God Hom en sy reddingsdade in Christus, maar die Jode het nie hierdie redding en herstel, die geregtigheid van God aanvaar nie. Dit is die rede vir Paulus se droefheid en angstige gebede in Romeine 9-11.

Is ons nie soos Israel nie? Twyfel ons nie ook aan die openbaring van God – aan die vervulling van sy beloftes nie? Ons het verwagtinge wat blykbaar onvervuld bly. Kyk maar om ons heen; ons eie geestelike lewe is arm, ons huwelik en familie in nood en ons verhoudinge broos. En wat van die onenigheid in die kerk? Wat van die geweld, morele verval, diskriminasie in die gemeenskap en die land? Onderdrukte mense wat huil om verlossing en `n lydende aarde wat skreeu na herstel. Het God sy beloftes van redding en herstel werklik vervul? Maak Christus `n verskil? Ons glo dit nie aldag nie. Dan word ons teleurgesteld, moedeloos, ongeërg, selfs ergerlik, en ja, dan stotter ons geloof en ons verhouding met God verbrokkel.

Paulus erken wel hierdie spanning waar hy in Romeine 7 praat van sy eie worsteling en verlange na die verlossing van sy liggaam; van die sugtinge van die aarde om verlossing van die slawerny in Romeine 8. Tog is dit waar, God het Hom geopenbaar, Christus het gesterf en opgestaan, die nuwe verbond is hier, die redding en die kosmiese herstel. Dit is waaraan die teks ons hierdie Paasfees herinner – aan die begin van die Lydenstyd. Christus is die Here. Die nuwe era het aangebreek en die huidige lyding sal nie kan opweeg teen die finale openbaring van die heerlikheid nie. Die verlossing is naby – in ons hart en in ons mond. Ons hoef nie af te dwaal na die dode nie, ook nie op te vaar na die hemel op soek na Christus nie. Die Woord het mens geword en onder ons kom woon. God self het dit in ons hart en mond kom lê. Ons glo dit en bely dit. Nog meer, ons verkondig dit. Dit is immers waarom ons afgesonder en geroep is (Rom 1:1-6 en die voorbeeld van Paulus). Bowendien verkondig ons dit nie net aan ons eie mense nie, aan mekaar nie; maar ook aan vreemdelinge, die wat buite die kerk is. Die openbaring van herstel en verlossing is vir elkeen, almal, inderdaad die ganse kosmos.

Die teks herinner ons ook aan die eenheid binne die nuwe verbond en dat ons saam onsself moet offer as heilige en lewende offer aan God. Die eenheid van die liggaam en die eis van liefde is deel van die nuwe verbondsvolk (Rom 12-14). Daar is egter ook ŉ waarskuwing in die teks. ŉ Ernstige waarskuwing – die meeste van die Jode het nie die openbaring van God in Christus geglo nie. Hulle was hardkoppig en hardhorend. Daarom dat Paulus so droewig en angstig bid en preek. Die dringende waarskuwing geld ook vir ons vandag. Is ons verwagtinge dalk nie reeds vervul nie, maar ons hoor dit nie, verstaan dit nie, glo dit nie? 

Bibliografie

Achtemeier, P J 1985. Romans, Interpretation Atlanta; Moo, D 1996. The Epistle to the Romans. The New International Commentary on the New Testament; Mounce, R H 1995. Romans, The New American Commentary, vol 27; Wright, N T 2002. Romans. The New Interpreter's Bible, vol 10.
